
Vigotik 
Agal galiziar erakundearen kon-

gresua aurrera doa; eta, soziolinguisti-
kari dagokionez, txosten mamitsuak 
entzun ditugu. Vigora etorri garen sei 
euskaldunok ere, geure hizkuntz arazoa 
zertan den azaltzeko parada izan dugu. 

Besteren berri jakiteko ere bai. Eta, 
hain zuzen ere, oso albiste garrantzi-
tsua jakin dugu katalanen bitartez: Pu-
jolek hizkuntz normalizazioaren legea 
aldatzea eskatu duela egun hauetan. 
Autodeterminazioaren arazoan gertatu 
zen bezala, hizkuntzaren alorrean ere 
Esquerra Republicanak hasi du mugi-
mendua; eta Convergenciak enbidoa 
onartu du, eta Catalunyako parlamen-
tuan errebisioa proposatu. Nola egin 
dute? Hona hemen laburtuz. Katala-
naren ezagutza oso gora igo da urte 
hauetan: azkenengo inkesten arabera 
Catalunyako ehuneko 96ek daki gaur 
katalanez. Eta hau ikusita, erabilpena 
azkartzeko eta lanpostu publikoetako 
hautaketa egiteko baldintzak estutu egin 
behar direla uste dute. Hizkuntz eska-
kizunak gogortzeko unea etorri dela 
hitz batez; eta horretarako gaurko nor-
malizazio legea kendu, eta beste gogo-
rrago bat prestatu behar dela parlamen-
tuan. Katalanek ez dakite hauek eta 
diskriminazio famatu horien aitzakiak 
zertan geldituko diren. Baina berek au-
rrerajotzea erabaki dute. Convergencia 
i Unioko abertzale biguinek bere lege 
markoaren aldaketa beharra ikusi dute. 
Zer diote orain gure euskalzaleek? Ge-
roak erranen. 

